
Cyngor Sir Ynys Môn                
 

Canllawiau Corfforaethol ar  
Gyfarpar Miniog 

 
Fersiwn 1.0 (Awst 2018) 

 
 
 
 
 
 
Ynglŷn â’r polisi hwn 
 
O bryd i’w gilydd, gall gweithwyr yr Awdurdod ddod i gysylltiad â’r risg o anaf gan 
bethau fel chwistrelli hypodermig sydd, os nad ydynt yn cael eu trin yn gywir, yn gallu 
tyllu’r croen ac achosi heintiau. Mae’r canllawiau hyn yn ystyried y risgiau o ran 
heintiau ac yn amlinellu’r rhagofalon y dylid eu mabwysiadu wrth drin cyfarpar miniog. 
Yn ogystal, maent yn egluro’r weithdrefn y dylid ei dilyn yn achos anaf damweiniol â 
nodwydd. 
 
Cefnogir y Polisi hwn gan adnoddau ar wefan y Cyngor.        

Hanes adolygu    
 

Fersiwn Dyddiad Crynodeb o’r newidiadau 
 

1.0 Awst 2016  Y canllawiau wedi’u creu  

 Awst 2017  Dim newidiadau  

 Awst 2018  Dim newidiadau  

 Awst 2019  Dim newidiadau  

 Rhagfyr 2020 Dim newidiadau  

 
 
 

Dyddiad yr adolygiad nesaf  
 

Adolygir y polisi hwn yn: 
 

Mehefin 2021  

Ymgymerir â’r adolygiad gan:        
 

Y Tîm Iechyd a Diogelwch 

Corfforaethol 

 
 
Manylion Cysylltu: 
 

Y Tîm Iechyd a Diogelwch Corfforaethol (healthandsafety@anglesey.gov.uk)  

 
 
 
 
 

Rydym yn hapus i ddarparu’r polisi hwn mewn fformatau eraill 
ar gais. Defnyddiwch y manylion cysylltu uchod os gwelwch yn 
dda. 

Cynnwys          
 

Cyflwyniad   
 
O bryd i’w gilydd, gall gweithwyr yr Awdurdod ddod i gysylltiad â’r risg o anaf gan 
bethau fel chwistrelli hypodermig sydd, os nad ydynt yn cael eu trin yn gywir, yn gallu 
tyllu’r croen ac achosi heintiau. Mae’r canllawiau hyn yn ystyried y risgiau o ran 
heintiau ac yn amlinellu’r rhagofalon y dylid eu mabwysiadu wrth drin cyfarpar 
miniog. Yn ogystal, maent yn egluro’r weithdrefn y dylid ei dilyn yn achos anaf 
damweiniol â nodwydd. 
 
 
Clefydau Heintus y Gallent fod yn Gysylltiedig ag Anafiadau â Chyfarpar 
Miniog                    
 
Tetanws 
Mae Tetanws (genglo/‘lockjaw’) yn glefyd sy’n effeithio’r system nerfol ganolog. Gellir 
ei gyflwyno i mewn i’r corff drwy friw yn ffurf twll sydd wedi’i heintio â phridd, llwch 
neu ysgarthion anifail neu ddynol. Gellir atal tetanws drwy imiwneiddio a ddilynir gan 
bigiadau atgyfnerthu bob deng mlynedd, neu gellir rhoi un ar y diwrnod y ceir anaf. 
Dylai rheolwyr sicrhau bod ganddynt gofnodion o ran pryd y mae ar weithwyr 
perthnasol angen pigiadau atgyfnerthu. 
 
Hepatitis B 
Mae Hepatitis B yn glefyd ar yr iau, tebyg i glefyd melyn (‘jaundice’). Mae’n cael ei 
gario yn y gwaed, ac i raddau llai, mewn hylifau eraill yng nghyrff pobl sydd wedi’u 
heintio. Unwaith eto, gellir ei gyflwyno drwy anaf â nodwydd o chwistrell heintus. 
Mae cwrs o frechiadau ar gael ar gyfer y staff hynny sydd wedi’u canfod i fod mewn 
perygl. 
 
Hepatitis C 
Mae Hepatitis C yn debyg i Hepatitis B. Fodd bynnag, nid oes unrhyw frechiad ar 
gael i fynd i’r afael â’r feirws hwn. 
 
HIV (AIDS) 
Mae’r feirws imiwnoddiffygiant dynol (HIV) yn effeithio system imiwnedd y corff. Fe’i 
trosglwyddir yn bennaf drwy waed neu hylifau corfforol eraill ond mae posibilrwydd 
bach bob amser o heintio drwy nodwydd halogedig. Amcangyfrifir bod y risg yn sgil 
anaf â nodwydd heintus yn llai na 1%. Nid oes unrhyw frechiad ar hyn o bryd i fynd 
i’r afael â HIV.                            
 
Rhagofalon  
Rhaid storio cyfarpar miniog mewn cynwysyddion sy’n cydymffurfio â BS7320 neu’r 
hyn sy’n cyfateb i hynny. 
Mae’r rhain ar gael i unrhyw adran o fewn yr Awdurdod a gellir eu cael gan Adain 
Rheoli Gwastraff y Gwasanaethau Amgylcheddol a fydd yn trefnu i waredu’r blychau 
pan maent yn llawn.          
 
 
 



 

4 
 

Delio â Nodwyddau 
Os bydd rhywun yn dod o hyd i chwistrellau neu nodwyddau wedi’u taflu, dylid dilyn y 
weithdrefn a ganlyn: 
 Cael blwch ‘cyfarpar miniog’, menig diogelwch trwchus a gefel (‘tongs’); 
 Codwch y nodwydd/chwistrell yn ofalus, drwy afael yng nghorff y chwistrell neu 

yn siafft blastig nodwydd; 
 Rhowch o mewn blwch ‘cyfarpar miniog’ yn ofalus; 
 Caewch y blwch ‘cyfarpar miniog’ yn ofalus ar ôl rhoi’r nodwydd/chwistrell ynddo 

a seliwch y blwch â thâp;                          
 Gofalwch bod y blwch ‘cyfarpar miniog’ yn cael ei storio mewn lle diogel; 
 Pan fo’r blwch ‘cyfarpar miniog’ yn llawn, trefnwch i’r Adain Rheoli Gwastraff 

ddod i gasglu’r blwch a chael gwared ag ef. 
 
Os nad ydych yn sicr, peidiwch â gafael yn y nodwydd/chwistrell ond cysylltwch â’ch 
Rheolwr Llinell/Gorychwyliwr am gyngor pellach. Dylech gofnodi’r achos ar system 
addas. 
 
RHYBUDD 
Os yw staff yn ymwneud â chlirio tai unigolion y mae’n hysbys eu bod yn 
defnyddio cyffuriau, dylid cymryd gofal wrth symud dodrefn neu ddillad gwely 
rhag ofn bod nodwyddau na ellir eu gweld neu sydd wedi’u gadael yno. 
 
Gweithdrefn Cymorth Cyntaf ar gyfer delio ag anafiadau â Nodwyddau 

 Os oes angen, dylid codi’r nodwydd a’i roi yn rhywle lle na fydd unrhyw un yn 
cael ei anafu (mewn blwch ‘cyfapar miniog’ fyddai orau); 

 Lle bo modd, dylid annog y briw i waedu drwy wasgu’r rhan a effeithiwyd 
(peidiwch â sugno’r briw);      

 Dylid golchi’r briw o dan ddŵr tap a rhoi gorchudd sych drosto; 
 Dylid cysylltu â’r Rheolwr Llinell/Goruchwyliwr a gwneud trefniadau i’r unigolyn 

sydd wedi’i anafu fynd yn syth i’r Adran Ddamweiniau ac Achosion Brys ac 
egluro’r hyn sydd wedi digwydd; 

 Gall yr ysbyty benderfynu darparu brechiad gwrth-detanws a hefyd pigiad 
amddiffynnol yn erbyn Hepatitis B (mae angen rhoi hwn o fewn 48 awr). 

 
Rhaid cofnodi’r digwyddiad ar y ffurflen ADIR ac anfon copi at y Tîm Iechyd a 

Diogelwch Corfforaethol. 
 
Tra ei bod yn bwysig cymryd y rhagofalon hyn, rhaid pwysleisio bod y risg o 
gael afiechyd heintus o anaf â nodwydd yn eithriadol o isel.                                       
 


